
Huñvreoù
gant Gwenvred Latimier-Kervella

1.

Roazhon. Kae Richemont. 8 eur 23.
Ur paotr yaouank a rede, o tigareziñ bep tro ma
yae da stekiñ ouzh unan bennak.
Diwezhat e oa evel boaz.
Hag e vantell o nijellat  en avelig beure, gant ar
pres a oa warnañ.   
8 eur 27. Klask a reas adkavout e anal pa erruas
e burevioù an ti-kretadurezh e-lec'h ma laboure,
kae Emile Zola.
E zivjod morlivet ha divarv o doa paket un
tamm liv, tapet en doa ur c'hwezhadenn.
Leuskel a reas un huanadenn hir en ur azezañ
dirak e vurev.
Ya, tomm oa bet d'e ler!

“DOOOOUCET!! DEUIT AMAÑ
DIOUZZZTUUUUUU!!!!“
“Kaoc’h… re vrav vefe bet…“ a glemmas ar
paotr yaouank.
An holl selloù a bare outañ pa savas en-dro,
kustum oa e genseurted koulskoude.
Dale veze bepred gant Erle.

- “Ya, Ao. Gérard?" a c’houlennas Erle, lentik e
vouezh.
- "Doucet, paotr kaezh… 'Peus ket merzhet
c'hoazh ? Amañ e kroger da labourat da 8 eur.
An holl implijidi a oar se hag a vez d'an eur.
Pehini eo ho kudenn ?"
Ne rannas grik ar paotr yaouank.
- "Pehini eo ho kudenn Doucet ?" a adlâras ar
rener gant rustoni.
- " N'eus kudenn ebet... poan diblouzañ a-
wechoù… "
- " Ha! Hag ar reoù all ? Penaos 'reont ? Doucet,
ho post labour a virit peogwir e labourit mat ha
prim. Met n'eo ket keloù se eo ret deoc'h ober
hervez o c'hoant. N'eo ket diaes din kavout tud
all ken barrek ha c'hwi... hag a doujo d'an eur !
Bezit war evezh, Doucet, an disterañ tra ha hop !
Maez ! Klevet peus ? "
- "Mmh..."
-" D'al labour bremañ ! "

Erle a zistroas d’e vurev, mezhek. Kemer a reas
ar gazetenn ha kregiñ da lenn, aketus. Gwelet
fall e oa gant ar rener abaoe ar penn-kentañ.

Noziñ a rae pa zistroas d'ar gêr, straed Durocher.
A-vec'h lemet e vantell e taolas e bouez er
gador-vrec'h. Pa enaouas e hezoug e verzhas he
doa Chloé klasket war e lerc'h 10 munutenn 'oa.

“Alo?
- Ya, Chloe? Erle eo.
- A! Mont ’ra mat an traoù?
- "Mmh. Ha ganit ? "
-" Skuizh marv on, met mont a ra !! "
Mouezh eürus ha leun a startijenn ar plac'h
yaouank a dregerne en e skouarn. N'helle ket
Erle ober van bezañ laouen evelti. Peogwir ne
oa ket.
- "Dont a rez fenoz ? "
- "N’ouzon ket, ur pezh mell teuliad ’m eus da
sevel a-benn fin ar miz. D'am soñj e chomin da
labourat."
- "Un teuliad ? T'oa ket kontet se din..."
- "Geo moarvat. Un teuliad-memor Istor, diwar-
benn an Artizaned e Breizh e-kerzh ar 15vet
kantved. "
- "Ola ! ..."
- "Petra nevez ganit ? Vez ket klevet kalz en
deizioù-mañ. "
- "Gwir eo. Torr-penn ma labour..."
- " 'Rez ket biloù Erle, mont a raio gwelloc’h ! "
- "Spi ‘m eus… Mat. Kalon dit ‘vit da
deuliad neuze ! "
- "Trug ! Pokoù. Keno ! "
- " Kenavo. "
Chom a rae selloù Erle paret ouzh ar skrammig.
51 eilenn. Berroc’h-berrañ ar c’hoazeadennoù
etreze.
En em staliañ a reas dirak ar skinwel gant ur
voutailhad jug-frouezh hag ur pakad gwestell-
sall.

E kreiz an noz e tihunas Erle. N’en doa
ket serret ar stalafioù araok mont da gousket.
Eus e wele e spurmante al loar. Sklêrijenniñ a
rae ar gambr a-bezh.
Ne teue ket ar c'housk en dro. Flourañ a rae al
leur goat gant e zorn kleiz.
Mesk-divesk e teue a bep seurt soñjoù n'e benn.
En e labour, n’en doa tamm plijadur ebet. Kaer
en doa bezañ “donezonet“ hag efedus, ne
zegase-se seurt ebet nemet peadra da vevañ. Ha
bremañ e ouie e oa ar rener o c'hedal an disterañ
fazi a netra evit e skarzhañ. Dreist !
Gant Chloé, ne yae ket fall ar jeu. Ur vignonez
dreist e oa, mousc’hoarzhus ha karantezus. Met
pennad 'zo e oa pellaet outi. Ya, anat e oa
dezhañ. Daoust ha karout a rae anezhi c’hoazh ?
Abalamour d’e labour ne gave ket amzer da
vont da welet e vignoned. Echu gant ar
riboullerezh, ar festoù-noz hag an nozvezhioù
hir digousk. Evel un tasmant e oa bremañ rak
den na glaske war e lerc’h. Hag evit gwir, ha
c'hoant en doa gwelet e vigoned en-dro ?

Diaes e oa da zisplegañ... Ne gare ket chom e-
unan ha padal ne rae netra evit cheñch penn d'ar
vazh. Kustum e oa d’e zoare-bevañ nevez. Perak
klask pemp troad d'ar maout ?
Petra chome gantañ ? Ur familh dispartiet, e
vamm o vevañ e Pariz abaoe tri bloaz. Un tad
diseblant, prederiet tra ken gant e labour hag e
vuhez c'hwitet, hag ur c’hoar henañ dimezet, aet
da “n’on ket p’lec’h“ da vevañ gant he ziegezh
bihan, forzh penaos n'o doa mann da gontañ an
eil d'egile.
Ur vuhez dispar na petra 'ta ! Ya, evel-just, tu
vefe dezhañ gwellaat an traoù, mont e
darempred gant e familh, e vignoned, met... ha
talvezout a rae ar boan ?
Gant ar re all, na vezer nemet dipitet, heuget,
treitouret…
Gwelloc’h chom e unan.
E unan. Ya. Met petra eo ar vuhez neuze ?
Ar vuhez. Ha ma vefe poent echuiñ ganti ?

6 eur 30. Dihun e oa. Ha deuet e oa a-
benn da venel kousket war ar seblant.
Ur strinkadenn. Yen, evel-just. Kozh ar ranndi.
Klemm d'ar perc'henn ?
Fae gantañ tremen e amzer gant seurt prederi.
Evit ur wech e oa savet d'an eur!
Goullo ar yenerez. Ret vefe dezhañ mont d'ober
prennadennoù.
Ur banne jug a chome abaoe an derc'hent hag ur
volennad edaj. Trawalc'h evit kregiñ gant an
devezh.
War e bouezig e yeas dre ar straedoù ar beure-
se. Gant lañs e tegouezhas betek e vurev zoken.
-“Setu!" a estlammas an Aotrou Gérard en ur
welet anezhañ. "N'eo ket ken diaes-se sevel
diouzh ar beure ! Gant un tamm youl..."
Ken diseblant ha tra e yeas Erle betek e vurev.
Ne gomze ket kaer gant e genseurted. Koshoc'h
oant ha ne ouie ket petra lâret dezhe e
gwirionez.
Met perak on me ken fall ? ‘M eus abeg ebet da
fallgaloniñ ! Ma strivfen un disterig yafe mat
pep tra, sur on…
Kalz tud zo sammet gant kudennoù a bep seurt.
Ma re zo dister. Perak neuze e karfen kuitaat ar
bed-mañ ? Ay on skuizh...
Ne gleve ket ar pellgomz o son. En e soñjoù e
oa Erle.
-“Erle ?" Mouezh dous Stéphanie e zennas
trumm eus e huñvre.
- "Glevez ket da bellgomz ? Mont a ra ganit ? "
- "Trugarez Stéphanie ! O klask un diskoulm..."
- "Liv fall out, n'out ket klañv ?"
Prederiet e oa Stépahine gant ar paotr yaouank.
Araok, pa oa nevez degouezhet e oa Erle drant

ha kaozeüs. Pennad 'zo e seblante e lec'h all.
Evel o tec'hout...

Goude e zevezh-labour e tremenas Erle dre ar
gourmarc'had.
Sellet a rae pizh ouzh an dud o tiredek. Tud a
bep seurt, dremmoù serr pe laouen gante, lod
sammet, lod all pres warno da adkavout bedig
kloz o buhez enk. Petra a dremene e pennoù an
dud-se o vont hag o tont ?
Daoust hag e oa tud all eveltañ, kollet mik er
bed-mañ ?
Ul lostad hir a oa dirak kefioù ar stal d'an eur-se.
Gortoz e dro a rankfe.
Dirazañ en em gave ur plac'h yaouank, kenoad
gantañ sur. Merzhout a reas he daoulagad gwer
a-dreuz lunedoù bihan ront. War he zal div
guchennad ruz-gell a zifoupe eus he zog du.
Ankeniet e seblante bezañ, ha hi o furchal
dizehan en he faner evel o klask un dra bennak.
Iskis eo... heñvel eo ouzh unan bennak... piv 'ta?
Sur e oa Erle da vezañ bet gwelet an dremm-se.
Pell 'zo.
Pa 'oa bihan ? Er skol ?
Piv e oa neuze ?

Pa 'z eas da gousket e oa sur anavezout plac'h
yaouank ar gourmarc'had. Troet ha distroet n'oa
ar soñj anezhi n'e benn a-hed an abardaez.
A-benn erruout abred n'e labour e yeas buan da
Gêrhun.

2.

"Chom a rin atav e Roazhon. Ur gêr vrav eo.
Eno e prenin ur ranndi. Zoken ma vez ker-ruz.
Hag e klaskin bezañ arzourez, peogwir e plij din
livañ! Ha te, petra 'ri?"
Daou vugel o vrañsigellat en ul liorzh-kêr. Ur
plac'hig gant ur pennad blev hir ha reut, ruz-
gell, e tal,  ur paotrig e vlev du damrodellek.
Alies e vezent gwelet asambles.

Kreiz miz Ebrel. Ur meurzh e oa. Ha ne oa ket
Emilie er skol an deiz-se.
Sonet e oa ar c'hloc'h, echu an devezh-skol. Ar
skolidi vihan a skampe kuit davet ar porzh. Met
unan anezhe a yae gorrekoc'h. Evel ma ouife.
-"Erle? Deus amañ 'ta, marplij."
Tost dek vloaz 'oa ar skoliad, parañ a reas e sell
davet ar vestrez-skol.
Eizh bloaz warn-ugent oa hi, ur plac'h chichant
ha sioul a blije kalz d'he skolidi CM2.
Mousc'hoarzhin a rae d'ar paotrig, tristidigezh e
don he daoulagad.

Met ar bugel a ouie mat e oa ur c'heloù fall
bennak o vont da zispakañ.
-"Pellgomzet deus mamm Emilie 'beure mañ. Ur
gwallzarvoud 'zo bet. N'ouzon ket kalz a dra evit
c'hoazh. Gant he zad oa Emilie, aet int a-benn
d'ur c'harr-samm. Gloazet int bet, se 'zo sur. Ret
'vo gortoz 'vit gouzout hiroc'h. "
- "Met mont a ra memestra? " eme Erle,
badaouet.
-" Kousket eo. Kousket don. Den na oar pegoulz
e tihuno..."
Seizet e oa Erle. E zaoulagad dispourbellet stag
ouzh re he skolaerez.
Hag e redas kuit.
Hep rannañ grik e tec'has etrezek ar porzh, hep
selaou mouezh ar vestrez-skol enkreziet a huche
e anv.

" A-wechoù e karfen chom da gousket. Da viken.
Evelse 'vefen atav gant ma fijama! " eme ar
plac'hig, sklaer ha digor he dremm.

Glizhenniñ a rae ar c'hwezhenn war e dal pa
zihunas Erle.
Setu! Kavet en doa.
Plac'h ar stal a denne da Emilie e vugaleaj.
Morse ne oa bet d'he gwelet en ospital. Re a aon
en doa. Re spontet e oa bet gant ar c'housk-se.
Marteze e oa evurusoc'h ar plac'hig evelse hag e
vefe trist ha dipitet o welet anezhañ pa zihunfe.
Prantad-se e vuhez a oa bet disverket gant e
spered.
Met marteze e oa dihun Emilie bremañ ? Posubl
e ve.
Ur plac'h yaouank 'vefe hirie, hag o vevañ e
Roazhon hervez he c'hoant...
Klask gouzout hag un Emilie Thomas bennak a
vefe e Roazhon, sed ar pezh en doa d'ober !
Ne gouskas takenn an noz-se gant puilh e
tispake eñvorennoù chomet kuzh e deun e
vemor war api.
Ur spi a vleunias ennañ. Adkavout Emilie.

Pa erruas Erle el labour -d'an eur- e yeas kerkent
davet ar minitel.
"36 11... Thomas... Roazhon... Emilie..."
Mouskomz a rae. Kalzig respontoù a zeuas war
ar skramm. Teir Emilie Thomas a oa o chom e
Roazhon. Skrivañ a reas ar chomlec'hioù war un
tamm paper araok lazhañ ar benveg. Sederaet
oa.
Buan ha kompez e tremenas an devezh.
War hent ar gêr e tapas krog n'e hezoug, chomet
fur en e c'hodell. Kemenadennoù a oa.
A-berzh Chloé dreist-holl.

"Penaos mañ kont ganit ?" - "Tost echu gant ma
dever-memor. Mat an traoù ganit ?" - "Respont
buan. Petra 'rez 'ta ? Amzer 'm eus da zont !"
Traouigoù a seurt-se.
Dav dezhañ respont. Pouezañ a reas war ar
voutonenn a-benn tizhout Chloé.
- "Erle?"
- "Ya! "
- "Mont 'ra mat ?"
Mouezh enkreziet Chloé a lakas ar paotr
yaouank da vousc'hoarzhin.
- "Ya, ya! Ha ganit ? "
- "Met pelec'h 'oas 'ta ? Perak chomez mut ? "
- "Oh, mat !" a c'hoarzhas eñ. "E-pad daou
zevezh 'm eus lâret grik... Amzer 't eus bet da
labourat e keit-se !
-" Ya... Gwelet 't eus ur mezeg? Louzaouet out
bet evit bezañ dreistlaouen evelse ?"
- "Ket, ket. Adsoñjet 'm eus en un dra bennak.
Gortoz !"
D'ar red e treuzas ar straed ha digeriñ an nor-dal
a gase d'e ranndi.
-"Selaou kentoc'h... huñvreet 'm eus eus Emilie
Thomas !"
-" ... Piv ?"
- "Gwarizius 'vefes ? N'anavezez ket 'nezhi. Er
skol 'oa ganin pa oan bihan. Gwalldapet eo bet
pa oamp er CM2, er c'homa eo manet 'pad pell.
Ha 'm eus bet tamm keloù ebet outi abaoe.
N'ouzon ket ha dihunet eo bet un deiz ha bev eo
hirie!
D'am soñj 'm eus adkavet anezhi. Ur plac'h a
denne dezhi 'm eus gwelet an deiz all. Kavet 'm
eus tri chomlec'h gant an anv-se war ar minitel.
Petra rankfen ober d'az soñj ? "
- "...Anat eo, Erle ! Skriv ul lizher dezho da
welet hag Emilie da vugaleaj a vefe e-touez an
teir-se !"
- "Trugarez dit ! Rik ar pezh am boa c'hoant
ober, met na oan ket sur...
Emberr n'em lakin. Dont 'ri da d'ar gêr 'benn
warc'hoazh ? "
- "Ya, perak ket ? "
- "Ken warc'hoazh neuze !"
- "Kalon dit ! Keno "

Echu gant ar gaoz. Prest e oa da skrivañ al lizher
hep soñjal er gwarizi a silas e mouezh Chloé.
War daol ar gegin e oa prest pep tra: paper,
kreion, goloioù-lizher, timbroù... e-keit ma kane
Nirvana "Nevermind".

"Petra c'hallfen lâret..."
Diaes e oa kavout ar gerioù rekis evit displegañ
d'ur plac'h dianav e oa marteze ur mignon a-
gozh...

Goude un toullad frazennoù diverket, barennet
ha duet e tivizas e oa poent mont dezhi da vat.

Demat deoc'h,
Ma anv a zo Erle Doucet . Anavezet am eus ur
plac'hig er skol : Emilie Thomas hec'h anv.
Mignoned vat e oamp. N'ouzon ket petra 'zo
c'hoarvezet ganti goude ma vefe bet gloazet en
ur gwallzarvoud karr-tan e 1992.
An deiz all em eus gwelet ur plac'h yaouank a
denne dezhi kalz. Met n'on ket sur. Klask a ran
roud eus ar plac'h-se, petra eo deuet da vezañ.
M'ho pefe tra pe dra da lâret, bezit ar vadelezh
da reiñ din da c'houzout.
Trugarez deoc'h.

Kenavo.

Meur a wech e adlennas testenn e lizher. N'halle
ket ober kalz gwelloc'h. Sklaer, berr, yen un
disterañ, met komprenadus, sur.
Sevel a reas. Echu oa ar bladenn abaoe ur
pennad mat. Hag an deñvalijenn n'oa gronnet ar
ranndi bihan hep en defe merzhet Erle.
Tennañ a reas saladenn ha fourmaj eus ar pres-
yen en ur vouskannañ "Smells like teen spirit".
Chaokat a rae e damm-bara, gorrek, e selloù
paret wat an tiez tro-dro, sklerijennet o
frenestroù, ur sentad iskis a savas n'e greiz.
N'en doa biskoazh soñjet ec'h adkavfe Emilie.
Ha ma vefe bev ? Petra 'rafe ? Penaos 'vefe an
darempred etrezo? Ha Chloé, petra lâret dezhi ?
Diaes eo degemer tud nevez en ur vuhez e-lec'h
m'eo boutin pep tra pe dost.

Skuizh divi ha prederiet oa Erle pa yeas n'e
wele.

3.

Didrubuilh e tremenas an devezhioù.
C'hoarzhin a rae Erle gant e genseurted labour
ha respont gant entan d'ar pellgomzadennoù.
D'abardaez ez ae gant Chloé d'ar sinema, pe d'ar
predti.
Sederaet e oa gant ar spi da adkavout Emilie.
Eizhteiz 'oa en doa kaset al lizhiri pa darzhas an
anken adarre.
Ha ma ne respontfe hini bet anezho? Droch oa e
lizher, pe fri-furch marteze awalc'h?

"Bez dinec'h 'ta!" a lâras Chloé dezhañ d'al lun
da noz, "Traoù all o deus d'ober marteze.
Respontoù 'vo, met un tamm amzer ranker kaout
evit respont memestra !"

Treiñ a reas Erle war-du e vignonez, sellet a rae
outañ gant daoulagad nec'het, met he
mousc'hoarzh a oa peoc'hus.
Flourat a reas he blev.
- "Ar gwir a zo ganit, 'vel boaz..."
Hag e stardas anezhi etre e zivrec'h.

Skuizh-dall oa Erle pa erruas eus e labour an
deiz-se.
Ul lizher a gavas er voest-lizheroù. Ne oa netra
all, na bruderezh, na fakturenn... tra ken nemet
ur golo-lizher bihan gwenn.
Treiñ-distreiñ a reas al lizher etre e vizied o
krenañ.
Emilie Thomas a oa skrivet a-dreñv ar golo.
Daoust ha digeriñ a ran ? N'ouzon ket ma oa ur
mennozh mat a-benn ar fin...
Ha ma c'houlennfen digant Chloé dont da lenn
al lizher evidon ? ... Nann !
Pegen laosk on ! Ma afer eo.
Pell e chomas da sellout ouzh ar golo-lizher war
daol ar gegin.
Deuet e oa ar poent. Met daoulammat a rae e
galon en e greiz.
A daol trumm e tirogas ar golo ha lenn ar
skridig. Buan kenañ.

Demat,
Bet 'm eus ho lizher ur pennad zo, met amzer da
respont araok n'am eus ket bet.
N'on ket ar plac'h emaoc'h o klask.
Daou vloaz-ha-tregont on me, re gozh neuze.
N'ouzon ket piv eo an Emilie Thomas ho peus
gwelet.
Spi 'm eus e kavoc'h anezhi a-benn nebeut.
Kalon vat evit hoc'h enklask.
Emilie Thomas

"Kaoc'h !" a huchas Erle en ur skeiñ al lizher
war al leur.
"Met perak on aet da... Gast !"
Chouchañ a reas war leur ar gegin, e benn paket
etre e zivrec'h.
Ne leñve ket. N'halle ket. En e greiz ur gwask
pounner. Diskaret e oa.

"N'hallan ket respont evit ar mare, leuskit din ur
gerig marplij ! Kenavo !"
Mouezh laouen Chloé war he responterezh e
penn all al linenn. Poanius da glevet.

"Chloé? Me eo..." a zistagas Erle, souezhet gant
e vouezh reuzeudig o taskrenañ.
"... Bet 'm eus ul lizher hirie... te oar?  N'eo ket
honnezh. Re gozh eo.Gouzout a ran e chom 2 all
c'hoazh... Setu... Kenavo."

Lazhañ a reas e hezoug. N'oa ket c'hoant bezañ
direnket.
Na gant Chloé na gant den all ebet.
Distreiñ d'an amzer gent, d'e vugaleaj, tizhout
Emilie...
Tammoù darvoudoù bet bevet gantañ a zifluke e
korn e vemor. Traoù en doa ankounac'haet pe
klasket en ober.
E ziveuzh a vousc'hoarzhe met soñjoù ar paotr a
oa teñval.
Ezhomm groñs en doa d'he adkavout. Ganti e
vefe ur stêr d'e vuhez.
Pa soñje mat e oa tec'het kuit e levenez abaoe
ma oa aet Emilie diwar-wel...

4.

Ul lec'h kloz ha teñval. Tud e-leizh, dremmoù
disliv ha yen dezho.
Erle, kollet en o zouez, eus o begoù serr e save
ur ganenn, a unvouezh, un huanadenn skrijus....
Chuchumuchuoù bout, sonioù hep ster.
Klask a rae tec'hout, bountañ ar boudoù foll-se.
Kaer en doa huchal e chome mut. Anken.
Araok bezañ flastret gant ar boudoù melkonius
e welas ur plac'h.
Paouez a reas da stourm. Dirazañ e oa, splann
ha spis trolinenn he c'horf e-touez furmoù disliv
ar boudoù-tasmant dineuz ha divuhez.
Bev e oa hi, ur c'houlaouenn el latar. Meizhañ a
rae mat he fenn stouet, he blev liv kistin troc'het
berr, arlivioù melen enno, lunedoù hirgarrezek
a guzhe he sell teñval, he dremm moan hag he
muzelloù fin a roe dezhi un neuz reut ha sirius.
Daeroù a rede war he divjod. He sell paret
warnañ a c'houlenne sikour, a c'halve anezhañ.
Ur gontell a oa ganti.
O c'houlenn skoazell e oa ha hi mut koulskoude.
Pa glaskas Erle tostaat outi e steuzias ar plac'h,
lonket gant ar boudoù a dostae didruez.
Klevout a reas neuze un huchadenn...

Ne oa mui liñsel ebet warnañ pa darlammas Erle
gant ar spont. E eurier a verke 2 eur 47.
Tomm a oa dezhañ. Sec'h e c'horzailhenn. Tridal
a rae e galon evel m'en defe redet.
Petra 'oa ar gwallhuñvre-se?
Dihun mat e oa bremañ ha yen sklas ar
c'hwezhenn war e dal.
N'eo ket c'hwezhenn a welas neuze war e
zaouarn. Gwad an hini 'oa!
"Petra an diaoul ? Hañ ! Petra eo se ?"
Gwad... ya... gwad e oa.

Klask a reas ur c'hloaz, un troc'h, ur gouli...
forzh petra.
Ne oa ket e wad.
Hini plac'h e huñvre?
Tarzhañ a reas an huchadenn en e benn.
Gloazet eo bet gant ar gontell...
Petra rae eñ? Kousket ? Ya... en e gambr e oa, er
gêr.
Chom a reas pell dindan dour-berv ar
strinkadenn. Ruz e oa an dour en-dro d'e dreid.
Hag e bijama ?
Ne gomprene seurt.
Sioul, chom sioul. Warc'hoazh 'vo gwelloc'h...
n'out ket dihun paotr !
Ne grede ket distreiñ da gousket. Ha leun a wad
oa e liñselioù ?
Chom a reas dirak ar prenestr, kousket oa ar gêr
vras dindan lagad gwenn al loar.
Ne huñvreas ket en-dro.  Hag antronoz pa
zihunas, ne oa roud ebet eus ar gwad spontus a
ziverre outañ.
Ur gwir gwallhuñvre n'oa bevet pe betra ?

Evel bep beure e treuzas ar memes straedoù, ar
memes tud, ar memes kirri-boutin a yae hag a
zeue evel amprevaned pennfollet.
Pegen sot e oa bet o soñjal e c'helle bezañ gwir !
- "Salud Stépanie !"
- "Salud Erle ! Paotr cheuc'h hirie war ar seblant
!" eme e genseurtez bepred mousc'hoarzhus.
Ur wech dirak e vurev e tisplegas Erle ar
gazetenn.
Politikerezh... Ekonomiezh... Sport...

MARV KEVRINUS UR PLAC'H E
ROAZHON
Sell ta ! Petra eo an afer se?
"Emilie Thomas, 32 bloaz, a zo bet kavet marv
en he ranndi e Roazhon.
Bevañ a rae hec'h unan. Ur plac'h sioul ha
didrouz e oa hi hervez hec'h amezeien hag o
deus klevet un huchadenn tro teir eur beure.
Kerkent o deus pellgomzet d'ar bomperien rak
ne responte den ha prennet e oa he ranndi eus an
diabarzh.
Hervez ar vezeien e vefe bet lazhet a daolioù
kontell: "Taolioù kalet ha kriz, niverus."
Eus tu an enklaskerien n'eus ket kalz a dra: "He
mignoned 'zo mantret. Ne welont tamm ebet piv
en defe graet an torfed."
"Ne anavezomp enebour ebet dezhi" eme ar
familh hag he mignoned.
"Met abaoe un nebeut devezhioù e seblante
chalet, prederiet." o deus lâret a re a gustume

labourat ganti. Dramm ? Arc'hant ? Gwarizi ?
Ul laer tapet war an tomm ha pennfollet ? Diaes
da grediñ. N'eus bet distrujet na laeret tra ebet er
ranndi. Mennet eo an enklaskerien da gavout ar
muntrer."

Ne grede mui Erle sevel e sell. Hag ar
skeudenn-se...
Hini ar plac'h, dres dremm e huñvre!
An huchadenn... an eur!
Emilie Thomas, 32 bloaz??! Gast... Petra 'm eus
graet!

-"Erle? Un dra bennak 'ya a-dreuz ? "
Deviñ a rae e c'horzailhenn. Un hej a reas d'e
skoaz, ne gave tra da lâret ken strafuilhet ma oa.
- "Lennet 't eus pezh 'zo c'hoarvezet e Roazhon
? N'heller ket bezañ sioul ken, er gêr zoken e
c'hellez bezañ taget. Spontus eo istor ar plac'h-
se, hañ ?" a gendalc'he Stéphanie ken disoursi
ha tra.
"Ro peoc'h ! Trawalc'h evelse " a soñje Erle
c'hoant gantañ skampañ kuit.
-"Anavezout 'rez ar c'harter-se... pelec'h dija ?
Alez Debussy ?
-" Nann !" Re vuan en doa respontet. Re uhel e
vouezh.
Souezhet mik e seblante Stéphanie bezañ.
- "Erle! Petra 'c'hoari ganit? Met klañv out, n'eo
ket posubl ! Gwenn kann out deuet da vezañ...
Kae da welet ar mezeg. N'ez ket da semplañ
memestra ?"
- 'Ne n'em santan ket mat... gwir eo." a
vesteodas Erle en ur dapout e chupenn ha mont
maez.
Trouz ar gêr e vadaouas. Bouzaret oa e
gwirionez.
Devadennoù stomok, izili reut... poan, poan e
pep lec'h. Ha c'hoant dislonkañ.
E korn ar riblenn e rechetas, daoubleget gant ar
boan. Pelloc'h e kouezhas, ar c'hwezhenn o
tiverrañ, hag e krene gant ar riv. E sell trellet ne
wele mui netra nemet latar. Chom a reas war e
grabanoù, dinerzh, heuget gantañ e-unan.
Sioulaat a reas e gorf. Tremen a reas dre ar
burev evit kemenn e oa klañv.

Didrouz e oa ar ranndi. Mont a reas raktal d'ar
sal-dour.
Naet oa ar strinkadenn, diwad e bijama.
Digomprenadus.
Ur wech astennet war e wele e enaouas Erle e
bellgomzer. Kemennoù he doa lezet Chloé
dezhañ.

"Gouzout a ran e rankez bezañ trist met chom a
ra div all c'hoazh...Traoù all a zo er vuhez forzh
penaos, te oar..."
Poanus e oa klevout he mouezh dous hag
hegarat.
Ne glevas ket Erle pa zeuas Chloé-tre er ranndi.
-"Erle? Me eo ! Gouzout a raen mat 'oas aze,
n'az pefe ket leusket dibrenn an nor en ur vont
kuit..."
Tostaat a reas ouzh ar gwele. Erle a chome
difiñv, nec'het bras.
Ha lennet he deus ar gazetenn ? Ha gouzout a
ra zo bet ur muntr ?
Ha ma soñjfe vefen me al lazher ? Marteze
emañ ar polis war ma lerc'h dija...
- "Livet fall out Erle ! Petra 'zo ? Mont a res ken
mat abaoe ur pennad koulskoude... "
- " Peus ket gwelet ? Ar c'heleier ?... Er
gelaouenn ? "
Chloé ne ouie ket.
- "Emilie Thomas. An hini he deus respontet
din, a zo ... a zo bet lazhet...
-" Petra ? Gwir eo ? ! "
-" Nann, 'vel-just, farsal a ran !" eme Erle e
fulor. " Pegen fentus! aha ! Just an hini a...
-" Chom sioul ! " a droc'has Chloé, spontet.
Spontet gant ar c'heloù hag emzalc'h he mignon.
Kontañ a reas neuze Erle ar pezh en doa lennet
war ar gelaouenn. Ne gontas ket e wallhuñvre
nag ar gwad o tiverrañ eus e gorf.
Trawalc'h en doa lâret dija. Peadra oa da Gloé e
gavout iskis gant e enklask, e sorc'henn
adkavout Emilie...
Aze e vefe kavet sod da stagañ ganti. Ne
gomprenfe ket forzh penaos.
Ezhomm n'oa diouti koulskoude...
Chom a rejont dilavar ur pennad mat.
- "Kompren a ran mat e vefes spontet gant an
darvoud-se." a stagas Chloé en-dro, "Me oar eo
pouezus evidout adkavout Emilie. Petra 'ri ? Un
degouezh souezhus ha droch eo e vefe bet lazhet
an Emilie-se. Met se n'eo ket da afer ! Emskiant
out 'michañs n'eo ket dre da fazi. Dihun Erle !
Aze emaon, ul labour 't eus, asambles omp... ret
eo dit bevañ ha stourm ouzh da soñjezonnoù du.
Gav ket dit ?"
Erle na respontas ket. Un hej d'e benn a lâre mat
'oa ar gwir ganti, eveljust...
Ha c'hoazh... piv a c'halle gouzout?

Chloé a dremenas kalz amzer gantañ o klask e
generzhañ, e skoazellañ. Mont a rae Erle da
labourat peogwir e oa ret.
Kuzhat a rae e hurlink, e sekred d'e vignonez.
Noz-deiz e oa aloubet e spered gant eñvor an
noz spouronus-se.

Hag ankeniet don gant ar soñj resev ul lizher
digant un Emilie all. En em santout a rae tapet
en ur pech.

Ur yaouvezh da noz e kavas ul lizher.
"Oh nann..."
Perak en doa lakaet en e soñj adkavout Emilie ar
skol ?
Perak en doa dihunet anezhi en-dro ?
Krediñ a rae start bremañ e oa ul liamm etrezañ
hag ar muntr.
Ne chomas ket pell etre daou soñj an taol-mañ.
Digeriñ a reas al lizher raktal.

Salud dit Erle,
Evel ma ouzez dija ez on anvet Emilie Thomas,
evel da vignonez bloavezhioù 'zo.
E Sant-Brieg 'oan o chom araok dont da studial
e Roazhon. 19 vloaz on neuze n'eo ket tre oad an
hini a glaskez.
Chañs vat dit evit adkavout da vignonez.
Kenavo.
Emilie.

"Na souezhus... "
Chom a reas Erle da sellout ouzh skritur ront ha
disi ar plac'h yaouank.
Hep lenn ar gerioù, hep klask ster ar frazennoù e
poanie da zizoloiñ peseurt doare plac'h a c'helle
an Emilie-se bezañ...
Ijinañ a rae anezhi un tamm evel Chloé, ne ouie
ket perak.
"Gant ma ne vo tra er c'heleier 'benn
warc'hoazh..."

5.

Distro er pezh teñval. Bras, lous, ha leun a
voudoù gris-louet iskis. O c'hanaouenn euzhus a
sponte Erle. Klask a rae mont war-raok, met
poanius e oa. Rankout a rae strivañ...
Diaes e oa analiñ, e gigennoù a seblante deviñ...
Ur plac'h all a welas neuze.
Unan vihan, rontig, en he blev rodellek du
perlez ha gloan.. Ur plac'h yaouank fentus,
laouen ha digor, eurus a seblante bezañ, un
doare arzourez a oa ganti.
Ne oa mousc'hoarzh ebet war dremm plac'h
yaouank, o leñvañ a oa ur gontell ganti en he
dorn.
Erle a glaskas neuze treuziñ ar vogeriad
boudoù lor met re niverus e oant, hag e klevas
un huchadenn skiltr araok bezañ lonket gant ar
morad louet...

*

C'hoarzh kreñv ha skiltr un animatourez skinwel
en doa dihunet anezhañ.
N'en doa tamm soñj ebet bezañ manet kousket
aze dec'h d'an noz...
1eur 30. Pegeit e oa chomet aze? Abaoe pegoulz
e kouske?
Lazhañ a reas ar skinwel ha sevel evit mont d'e
wele. Damgousket e oa c'hoazh.
Skrabat a reas e choug hag e vlev en ur vazailhat
hag e verzhas neuze e oa gwad holl adarre.
Mont a reas raktal d'ar sal-dour. Gwad a oa
warnañ, eus e c'houzoug betek war e vruched.
Tennañ a reas e dee-shirt ha kregiñ da strinkañ
dour war e gorf brevet.
Ret 'vo din kompren an afer-se un deiz bennak
ha fonnus  ! ...
Re skuizh e oa evit soñjal. Kouskat a reas
diouzhtu.
Met pa zihunas evit mont da labourat n'en doa
ket ankounac'haet tamm ebet.
An dra gentañ a reas ur wech erru en e vurev a
voe tapout ar gelaouenn ha klask ur muntr e
Roazhon.

Ur muntr nevez e Roazhon
Korf divuhez ur plac'h yaouank a zo bet kavet e-
kerzh an noz, 'tro 1 eur hanter. Evel ar plac'h
muntret ar sizhun tremen eo anvet ar plac'h-
yaouank-mañ Emilie Thomas. Ar polis a grog
da soñjal en ul "liesmuntrer", un den dañjerus,
klañv e spered.
"Emaomp o studial evit klak gouzout hag ul
liamm vefe etre an daou vuntr. Penaos en deus
graet ar muntrer ober evit kavout an div blac'h.
Anvet int o div Emilie Thomas. Souezhus eo
kement-se. Studial a reomp kement tra a
c'hellomp evit ar mare." en deus lâret an
enklasker Ar Barzh d'ar gelaouennerien.
Emilie Thomas, 19 bloaz, a oa studierez war an
arzoù-kaer e Roazhon abaoe 2 vloaz, ha hi
genidik eus Sant-Brieg. Hervez hec'h amezeien
e vefe bet klevet o huchal hag o leñvañ adalek
1eur, met amzer dezho kompren hag ober un dra
bennak e oa marv ar plac'h ha ne oa roud ebet
ken eus ar muntrer.
"Hor seizh gwellañ a reer evit kavout an
torfedour. Aozet mat ha youlet kenañ e seblant
bezañ. Ar perak zo diaes da gompren, moarvat
ez eus aze torfedoù un den trelatet. Pep elfenn a
zo pouezus en afer-mañ"

Ne chomas ket Erle da lenn klozadur ar pennad.
Nann...  Michañs ne responto ket an trede...
Nemet 'vefe hi a-benn ar fin? Gwashoc'h
c'hoazh ma vez lazhet an hini emaon o klask...
Met penaos e c'hallan lazhañ anezho ? Diouzh
an noz vezan o kousket, oc'h hunvreal.

Ne 'm eus kontell a seurt-se ebet, ne glevan
nemet un huchadenn ! N'hellan ket mont ha dont
ken buan all etre daou lec'h ! N'hellan ket chom
hep merzhout e lazhan unan bennak !
N'hellan ket lazhañ anezho !
Chom a reas da sellout ouzh e zaouarn. Reoù ur
muntrer? Dic'halloud e oa...
Ha digomprenus an istor-se.
Ne voe ket klañv ken adalek neuze. En diavez
d'an nebeutañ rak en e benn en em wele o lazhañ
anezho, ar jestroù resis, ar blijadur en doa
marteze bet d'en ober.

-"Me eo ar muntrer."
-"Nann n'out ket. N'hell ket bezañ. Bez poellek
!" a responte Chloé
-"Penaos e c'hellez gouzout ? Ne oas ket ganin
an nozvezhioù se! Tu vefe bet din mont betek o
zi gant ar chomlec'hioù 'm eus tapet evit kas ma
lizher hag o lazhañ e- pad an noz, em c'housk...
taget on gant un droug spontus marteze... ! "
-"Gouzout a ran me... Selaou, ne vefes ket ken
trubuilhet ma vefes al lazher. Te oar mat n'o
deus kavet netra. Ha ne gavfont ket. "
- "Ha ma kavont ma lizhiri ? N'eus nemet se
evel liamm etrezo hag o anv evel-just."
Chloé na respontas ket, evañ a reas he banne
kafe.
- "N'out ket souezhet gant tout se ? Ne
semblantez ket kavout se iskis..."
Ar plac'h a bozas he zas hag a sellas piz ouzh
Erle.
- "Nann n'on ket trubuilhet. Ar merc'hed-se ne
oant netra evidon, nag evidout. Ma buhez ne
cheñcho ket abalamour m'int marv bremañ."
Hag echu gant ar gaoz.

6.

Seul trubuilhetoc'h ha suroc'h ha se e oa eñ,
Erle, ar muntrer, seul diseblantoc'h e seblante
Chloé. Gwir eo e oa tapet gant he labour skol-
veur.
Gwashoc'h gwashañ ez ae an traoù gant Erle.
Zoken ma klaske Chloé sikour anezhañ.
Pa erruas an trede lizher d'ur sadorn beure e oa
hi aze.
- "Digor al lizher evidon marplij " a c'houlennas
Erle digant e vignonez en ur reiñ anezhañ dezhi.
Chom a reas Chloé da sellout outañ e-pad un
toullad eilennoù araok kemer al lizher ha diregiñ
ar paper. Erle a gavas gwelloc'h treiñ kein ha
sellet ouzh ar pezh a dremene er maez, ar gêr, an
otoioù, an dud...
Hiraezh d'ur vuhez didrabas ha didrubuilh.

Goude ur pennad e klevas Chloé o lâret : "D'an
nebeutañ ez eo disheñvel an taol-mañ..."
-"Diskouez ?!"
Trumm e tapas Erle krog el lizher. Ouzhpenn al
lizher e oa pennad,  un droc'hadenn kelaouenn.

Glac'haret omp o kemenn deoc'h eo aet da
Anaon Emilie Thomas, hon merc'hig muiañ
karet, goude 2 vloaz gourhun e ospital
Pontchaillou Roazhon. Lidet e vo an obidoù d'ar
5 a viz Mezheven ha douaret e Bered ar Reter e
Roazhon...

-"Kaoc'h ! Se neuze ! Iskis eo 'm befe ket bet ar
c'heloù-se memestra !
-"N'eo ket, da 11 vloaz na seller ket re eus piv
zo marv er gazetenn !
-"Mmh..."
Lenn a reas al lizher. Sioul e oa. Ha glac'haret o
c'houzout petra oa erruet gant Emilie, met war
memes tro e oa aesoc'h e giz-se.

Aotrou Doucet,
Gant keuz eo e kasan deoc'h kemenn marv ho
mignonez, 10 vloaz 'zo bremañ.
Un tech iskis am eus : mirout a ran
troc'hadennoù kelaouenn a bep seurt. Hag aze
oa peogwir e touge ar verc'hig ar memes anv ha
me. Soñjit 'ta ! Paourkaezhig...
Met kenkoulz deoc'h gwelet ar c'hemenn ofisiel,
evel se ho peus an diskoulm. Unan trist gwir eo.
Kredit avat on glac'haret gant hoc'h istor ha ma
c'hellfen o skoazellañ... N'on nemet ur vamm-
gozh met kement a dud  zo da vezañ karet er
bed-mañ ! Arabat gortoz re bell, re verr eo ar
vuhez.
Gant ma gwellañ soñjoù,
Kenavo
Itron Thomas

- "Ha sell ! Unan gozh eo houmañ" a lâras Erle
hep fent.
Tostaat a reas Chloé ha kluchañ he fenn war e
skoaz.
- "Bremañ e ouezer. Ne vo ket adkavet...Trist
eo, met ar gwir zo gant hounnezh, gwelloc'h eo
e giz-se...
-" Ha soñj dit ? Ya... met poanius eo ar
wirionez. Ha ma vefen bet aze, ganti ?
Marteze vefe dihunet ! Tost oamp an eil ouzh
egile, sekredoù bugale etrezomp, bepred o
c'hoari asambles... he dilezet 'm eus ! Laosk on
bet, tec'het on evel un treitour..."
Serriñ a reas start e zaoulagad.
-"Mont a ran d'ar vered."
-"Bremañ ? Hag ar pred asambles ?
-"Amzer e vo evit predoù all. Dont a rez ? "

-"Nann."
-"Petra 'zo ? "
-"Ma n'ouzez ket, n'eo ket me a zisplego dit."
-"Hiñ? Pe ...?"

Gant un huanadenn e stlapas Erle an nor araok
deredek kuit.
Ma krog Chloé d'ober penn fall peogwir on
tizhet don....

Met Chloé ne oa ket a-bouez evit ar poent. Ret e
oa dezhañ klask adtapout ar bloavezhioù kollet.
Perak n'en doa ket komprenet abretoc'h ?
Marvet eo peogwir ne oan ket aze evit degemer
anezhi en-dro pa tihunfe. Ne servije da netra
dezhi chom aze ken ma ne oa den ebet evit
diwall outi. Laosket he deus din 2 vloaz evidon
da zont hag aet eo kuit en ur welet ne teufen
ket... Perak oan ket sod d'ar mare-se??
Redek a rae a-hed ar straedoù. Brav ha tomm e
oa an amzer, kalzig tud a oa o pourmen.
Pelec'h 'mañ ar vered dija?
Hag ar paotr yaouank da redel hep gouzout mat
dre belec'h, gant e neuz trubuilhet ha klañv...

Kavout a reas ar vered. Digor e oa. Sioul. Bras.
Ankenius.
Met penaos kavout he bez e-touez kement-all ?
E bered ar vugale e kavas anezhañ. Holl bezioù
ar vugale a oa a-hed ar voger uhel a gloze Bered
ar Reter hag a rae an dro anezhi.
Leun a vezioù bihan, evit ar vugale marv a oa el
lodenn-se. Atav en doa kavet seurt bezioù
spontusoc'h eget ar reoù all.
Bez Emilie a oa bras a-walc'h warnañ un ael
bihan marmor gwenn. Un ael askellek, prest da
nijal, e groñj en e zaouarn. Ur mousc'hoarzhig
war e zremm difiñv... Hag ur sell trist. Iskis 'oa
gwelet ur gizelladenn gant un neuz ken gwir...
Emilie e oa.
Emilie e aelez vihan. Ar pezh e oa bet e
gwirionez.
Un aelez a zo aet kuit abalamour din...
Daoulinañ a reas dirak an aelez. Dirak Emilie.
Chom a reas da sellout outi e-pad pell betek
klevout huchadennoù bugale o c'hoari en tu all
d'ar voger vein ha santout an avel o sevel  hag
an delioù o vouskanañ gant ar glac'har.
"Digarez... Digarez"
Hag e kuzhas e zremm n'e zaouarn evit leñvañ.

Chom a reas pell aze. Da soñjal en e fazioù, er
pezh en doa c'hwitet...
Kablus e oa, ya. Pegeit e chomas 'tal  ar bez
Emilie ? Ne ouife biken.
Kerzhout a rae hep pal, daeroù o c'hlebiañ e
zivjod, met ne re ket van.

Ne servij da netra din bevañ ken...

Kavout a reas an hent d'ar gêr. Ne oa ket Chloé
eno ken. Petra c'hoarie ganti er mare-mañ ?
Azezañ a reas war ar gador vrec'h aet pep
c'hoant maez dioutañ. Goullo e spered. Trellet e
sell.
Paouez da soñjal ha paouez da analiñ... Bezañ
dieub...

7.

Memes sal. Memes boudoù disliv ha diene.
Memes mouezhioù ankenius. Atav ar memes
hent  leun a skoilhoù...
Goude ur pennad e kavas ur plac'h gant ur
gontell, trist he dremm. Ur vaouez blev  gwenn,
roufennet, gwisket gant dilhad un tamm giz-
kozh.
Buan e voe lonket gant ar boudoù ha kaset kuit,
gant huchadenn ar plac'h war an oad...

*
Kizhier a oa o 'n em gannañ er maez. Kri ha
safar gante.
Setu, marv eo an Emilie Thomas ziwezhañ...
Chom a reas Erle da sellout ouzh ar voger
gwenn gant daoulagad divuhez. Gleb teilh e oa.
Gant gwad pe c'hwezhenn ?
N'en doa ket c'hoant fiñval. Aon en doa gouzout
ha gwelet...
Gwelloc'h e oa dezhañ chom difiñv, brevet ma
oa gant an anken.

Pa zigoras e zaoulagad en dro an deiz warlerc'h,
e oa mouest e dorchenn. Uhel-tre e oa an heol en
oabl. Dale vefe choazh gantañ !
Ha nann, sul eo!
Ne oa tamm gwad ebet neblec'h, nag er gwele,
na war e bijama.
Goude ur strinkadenn ez eas raktal d'ar vered da
welout Emilie.
A-benn nebeut ec'h adkavin ac'hanout Emilie...

Noz e oa pa zistroas d'e ranndi. Kavout a reas ur
gerig war daol ar gegin.
"Tremenet on met ne oas ket aze. Ro keloù din
pa zistroi. Pokoù. Chloé."

Ma...
Digeriñ a reas ar yenerez a-benn tennañ ur
voutailhad Sprite fresk, tomatez ha mozarella.
Pa voe echu gantañ prientiñ ar pladad legumaj
ec'g azezas ouzh taol.
"Sell? Petra eo ar pezh mell kontell se?"

Ur gontell a oa war an daol. Ha ne oa ket aze ar
beure-mañ.
Ur gontell heñvel eus hini e huñvreoù...
Setu. Setu, sur e oan.
Kontell ar muntr. Ur gontell a oa gantañ.
Ar gontell, al lizhiri, ar gwad, an abeg...
Adkavet e vo a-benn nebeut.
Erle an torfedour. Ar muntrer.

Marvet int abalamour din. Abalamour d'ar
gontell-se.
Ne chomas ket da soñjal.
Mont a reas betek ar sal-dour ha leuniañ an dar
gant dour tomm.
Ya, re laosk e oa evit bevañ er bed-mañ. Ha
kalonek awalc'h evit e guitaat.
N'ouzon ket ma c'hallo digareziñ ac'hanon eus
ar pezh 'm eus graet...

Un troc'h eeun ha don a reas war e arzorn
dehou.
Stardañ a rae e dent abalamour d'ar boan.
Memestra gant an dorn all.
Leuskel a reas ar gontell da gouezhañ war al
leur, hag e splujas e divrec'h en dour.
Buan e tivere ar gwad. Dont a rae dour an dar da
vezañ ruz...
Serriñ a reas e daoulagad, just araok semplañ.

Bepred an hevelep lec'h kloz ha teñval.
Kustum e oa bremañ d'ar ganaouenn, d'an
trouzioù, d'an aergelc'h.
Met un dra disheñvel a oa ar wech mañ...
Ne gavas ket petra araok gwelet ur plac'h nevez.
Da gentañ e kredas gwelet Chloé. Met ne oa ket.
Ur plac'h kenedus ha dalc'h ganti.
Ne oa ket ur boud diene.
Kaer he dremm, hir he blev.
Ur gontell a oa ganti, met mousc'hoarzhin a rae
da Erle. Ken hegarat e oa he sell...
Kinnig a rae he daouarn dezhañ.
Ar boudoù na glaskent ket dispartiañ anezho.
Erle a gemeras ar gontell, dinec'h.
Hag e huchas...

*
Erru 'oa an enklaskerien e ti Erle.
Digoret o devoa an nor. Furchet ar ranndi.
"Oh, ma Doue!" a estlammas an ofiser Dutertre.
" Deus 'ta da welet amañ !"
Erruout a reas Ar Barzh.
- "Un emlazh ?"
- "Ya, splann eo."
- "Mmh. Anat en deus komprenet e oa o vont da
vezañ adkavet gant e lizhiri..."
- "Sell, implijet 'n eus ur gontell vras. Hini e
vuntroù ?"

- "Sur 'walc'h. "
- "Trist eo gwelet se..."
- "Ya. Met petra 'ri... tud digempouez ha klañv
vez kavet e pep lec'h ! 'M eus aon eo diskoulmet
an afer-mañ. Ne vo ket lazhet merc'hed all
gantañ ken 'vit doare.
Ale, deus 'ta. Leuskomp ar re all d'ober o labour.
Ret deomp peurechuiñ hon danevell enklask ha
ne gomprenan ket c'hoazh ar perak...  "
Dutertre a sellas ur wech c'hoazh ouzh korf
marv ar paotr yaouank, astennet war al leur, ar
gontell 'n e gichen, beuzet en ur poullad dour
ruz.
Hag e kridiennas, heuget, araok mont da heul e
genseurt.

Gourfenn :

ECHU GANT AR MUNTROÙ
Aet eo buan an enklask goude an trede muntr
c'hoarvezet e Roazhon.
Kavet ez eus bet, raktal goude muntr an Itron
Thomas, disadorn diwezhañ (gwelet
embannadur ar sul) e oa ul liamm etrezo holl.
Tri miz 'zo o devoa pep hini bet ul lizher digant
ur paotr yaouank, Erle Doucet. Hemañ a glaske
warlerc'h ur vignonez a gozh, anvet Emilie
Thomas. Ar plac'hig-se, koulskoude a zo marvet
e 1994 goude ur gwallzarvoud karr-tan. Petra zo
c'hoarvezet gant ar paotr yaouank ? Barrad
follentez pe liesvuntrer ? Kavet eo bet arm an
torfedoù e kichen korf divuhez Erle Doucet.
Kavet en deus gwelloc'h en em zistruj. Moarvat
e oa klañv e spered ha gwasoc'h zoken, an
enklask a zisplego moarvat penaos....

Lun 12 a viz Gouere, Roazhon.
5eur20.
Setu ar pennad a c'haller lenn er gazetenn hirie.
Dipitet on.
Dispar e oa bep tra koulskoude. Met
ankounac'haet 'm eus al lizhiri. Ranket 'befe
kemer anezho goude pep muntr.
Ya, dispar. N'em eus leusket roud ebet neblec'h.
Ne vin ket kavet.
Laeret 'm eus chomlec'hioù ar merc'hed digant
Erle. Pellgomzet 'm eus dezho a-benn gouzout
hiroc'h diwar-benn pep hini -en ur lâret e oa
evit un enklask-.
N'eo ket bet aes koulskoude.
Pa welen o dremmoù aspedus e soñjen e oan o
faziañ...
Met ne oan ket.
Sur on.

Ma ne adkave ket Emilie, e vefe bet re drist
Erle. Penaos gouzañv kement-se ?
Ret e oa din pinijennañ anezho evit ar spi o deus
roet dezhañ.
Ha ma vefe bet Emilie e-touez ar merc'hed-se...
Erle en defe dilezet ac'hanon. Ha se ne oan ket
evit degemer.
Kriz eo. Hag emgar.
Met atav ez on bet evelse. Hag e vin. Da betra
kaout keuz ?
Spi 'm eus eo evurus Erle e-lec'h m'emañ. Hag e
kompren perak e ranken hen ober.
Ma vefen bet tapet, e vefe erruet memestra
gantañ.
Re gizidik e oa evit bevañ amañ forzh penaos.
Ha ken splann eo evit an holl. Un abeg ken mat
a oa gantañ.
Un emzalc'h "iskis" a lâro e genseurted. Serret
warnañ e-unan abaoe ur pennad, hervez e
familh hag e vignoned...
Trist eo, ya. N'on ket bet prim a-walc'h
koulskoude.
Ret 'vefe bet din adkavout anezhañ, sioulaat
anezhañ araok e varrad enkrez.

Met n'hallen ket ober war-dro pep tra.
Kreñv on, bevañ a rin daoust da se. Re wan oas-
te Erle.
Karout a raen ac'hanout. Re.
Digarez, met ar gwir oa ganin. Sur on.
Ne oan ket evel ma krede dit... Nebeut a dud a
oar piv on.
Met kreñv on, ha bevañ a rin hep mezh, me.

*

-"N'out ket dipitet ganti ? Euzhus eo bet ! "
- "Ya, me oar... Met a-benn ar fin n'eo ket
falloc'h. Ne oan ket evurus. Dieubet he deus
ac'hanon en he stumm. Ha gouzout a ran e oa
dre garantez. Bremañ d'an nebeutañ e ouian e
talveze ar boan kuitaat ar bed... Adkavout
ac'hanout a oa an dra bouezusañ evidon."

En ur bed all sklaer ha skañv e oa ur c'houblad
tud yaouank o kerzhet dorn ha dorn. Sellout a
raent ouzh bed ar re vev, hep keuz.
O hunvreoù a oa deuet da wir.


